
navAkSharIstotram

నవాక్షరీస్తోత్రమ్

శ్రీగురుచరణసరోజం  శ్రీకరభవతరణసుకరదృఢనావమ్  ।
మచ్చితమధుపఝఙ్కృతమానన్దం  నౌమి శాఙ్కరం శరణ్యమ్ ॥ ౧॥
ఐన్ద్రధనుర్మరతకమామైరావతనాథగీర్భిరభ్యర్చ్యామ్   ।
ఐఙ్కారార్థస్వరూపామైశానీనాథసేవితాం   వన్దే ॥౨॥
హ్రీనతదైత్యసమూహాం   హృద్యాం సురలోకసేవితాఙ్ఘ్రియుగామ్  ।
హ్రీంకారాన్త్యసరూపాం  హృదయవిలాసప్రచోదితాం  వన్దే ॥ ౩॥
క్లీంకారకామజననీం  క్లీమితిశబ్దప్రపూరితదిగన్తామ్    ।
క్లీబస్త్రీపుంశబ్దక్రీడారూపాం     నమామి విశ్వమయీమ్ ॥ ౪॥
చామరబిభ్రద్వాణీచన్ద్రసజాతాసుసేవ్యపార్శ్వయుగామ్   ।
చరణతలమహిషముణ్డాం  చాపాదికరాం నమామి చాముణ్డామ్  ॥ ౫॥
ముణ్డమణిహారకణ్ఠీం   ముకురకపోలప్రభాసుశోభముఖీమ్  ।
ముహురాస్ఫాలితధనుషం మురహరభాగినీం నమామి ముగ్ధతనుమ్  ॥౬॥
డాకిన్యాద్యభితుష్టాం  డమరుకనాదేన పూరితదిగన్తామ్ ।
డమ్భాభిమానహన్త్రీం  డామరతన్త్రప్రకాశితాం   వన్దే ॥ ౭॥
యైవర్ణసత్యమాయాయస్యై    దత్తాన్యాయుధాని శక్రాద్యైః   ।
యౌవనమదసామ్రాజ్యాయై  తస్యై  నమోఽస్తు విద్యాయై ॥౮॥
విశ్వోత్తీర్ణాం  విద్యాం వివిధజగచ్చిత్రకల్పనారూపామ్  ।
వియదాదిసృష్టిహేతుం  విశ్వాసైకప్రకాశితాం   నౌమి ॥౯॥
చేతసి నితరాం వాసితచేతోమయి చైత్యచేతనే  చతురే ।
చమ్పకకలికానాసే చామీకరభాసురాఙ్గి నౌమి త్వామ్ ॥ ౧౦॥
అక్షరనవాక్షరీయం నిక్షేపమయీ సువాక్సుధారూపా ।
ఏతత్ స్తోత్రమ్  పఠతాం యచ్ఛతి సౌభాగ్యకీర్తిపుష్టిధృతీః  ॥ ౧౧॥

॥ ఇత్యానన్దనాథపాదపద్మోపజీవినా  కాశ్యపగోత్రోత్పన్నేనాన్ధ్రేణ 
త్యాగరాజనామ్నా విరచితం నవాక్షరీస్తోత్రం  సమ్పూర్ణమ్  ॥

